
   

ᖃᓄᐃᓕᖓᓂᕆᔭᐅᔪᖅ 
 

ᓇᑉᐸᖅᑎᖅᑕᐅᕙᒃᑐᓄᑦ ᐊᑐᖅᑕᐅᕙᒃᑐᓄᑦ ᑲᔪᓯᑎᑦᑎᔪᒪᓂᕐᒧᑦ ᑮᓇᐅᔭᖁᑎᒋᔭᐅᔪᑦ 
ᓄᓇᕘᒥᐅᓄᑦ 

 
ᓇᑉᐸᖅᑎᖅᑕᐅᕙᒃᑐᓄᑦ ᐊᑐᖅᑕᐅᕙᒃᑐᓄᑦ ᑲᔪᓯᑎᑦᑎᔪᒪᓂᕐᒧᑦ ᑮᓇᐅᔭᖁᑎᒋᔭᐅᔪᑦ ᐱᓕᕆᔾᔪᑕᐅᓕᐊᓂᒃᓯᒪᕗᑦ 
ᓄᓇᕘᒥᐅᓂ. ᒪᕐᕉᒃ ᐱᓕᕆᐊᒃᓵᒃ ᐊᖏᖅᑕᐅᓯᒪᓕᖅᐳᒃ $7.2-ᒥᓕᐊᓐ ᐅᖓᑖᓃᖦᖢᑎᒃ ᐱᓕᕆᖃᑎᒌᒃᖢᑎᒃ 
ᒐᕙᒪᒋᔭᐅᔫᒃ ᐱᓕᕆᐊᕆᓂᐊᖅᑕᖏᓐᓄᑦ.    
 
ᐅᑭᐅᖅᑕᖅᑐᒥ ᐱᙳᐊᕕᒡᔪᐊᖅᑐᖃᖅᑎᓪᓗᒍ ᐊᓐᓂᑭᑦᑐᕐᕕᐅᑉ ᒥᒃᓵᓄᑦ 
 
ᔪᓚᐃ 7, 2009-ᖑᑎᓪᓗᒍ, ᒐᕙᒪᒋᔭᐅᔫᒃ ᑲᓇᑕᒥᐅᓄᑦ ᓄᓇᕘᒥᐅᓄᓪᓗ, ᐃᓚᖃᖅᖢᑎᒃ ᓄᓇᓕᐸᐅᔭᕐᒥᒃ ᐃᖃᓗᖕᒥᐅᓄᑦ, 
ᐊᖏᖃᑎᒌᓚᐅᖅᐳᑦ ᑮᓇᐅᔭᖃᖅᑎᑦᑎᔪᒪᓪᓗᑎᒃ ᓇᑉᐸᖅᑎᖅᑕᐅᓯᒪᔪᓂᒃ ᐋᖅᑭᒃᓱᐃᒃᑲᓐᓂᕈᒪᓪᓗᑎᒃ ᓯᐊᕐᕆᔮᕐᕕᖕᒧᑦ ᐆᒧᖓ, 
ᐅᑭᐅᖅᑕᖅᑐᒥ ᐱᙳᐊᕕᒡᔪᐊᖅᑐᖃᖅᑎᓪᓗᒍ ᐊᓐᓂᑭᑦᑐᕐᕕᖕᒥᒃ. 
 
ᑐᕌᕆᔭᐅᓪᓗᐊᑕᖅᑐᖅ ᑕᕝᕙᓂ ᐱᓕᕆᓂᐅᔪᒥ ᑖᓐᓇ ᐊᓐᓂᑭᑦᑐᕐᕕᒃ ᐊᑐᖅᑕᐅᖃᑦᑕᓕᒃᑲᓐᓂᖁᓪᓗᒍ. ᑖᔅᓱᒪ ᓯᐊᕐᕆᔮᕐᕕᐊ ᓯᑯᐊ 
ᒫᓐᓇᒃᑯᑦ ᐊᑐᖅᑕᐅᖃᑦᑕᙱᒃᑲᓗᐊᖅᑎᓪᓗᒍ, ᑖᓐᓇ ᐊᓪᓂᑭᑦᑐᕐᕕᒃ ᓱᓕ ᐊᑐᖅᑕᐅᖃᑦᑕᖅᐳᖅ ᒪᒃᑯᑦᑐᓄᑦ ᐃᓂᒋᔭᐅᕙᒃᖢᓂ 
ᐃᓄᒋᐊᒃᑐᓄᓪᓗ ᓄᓇᓕᖕᒥᐅᓂᒃ ᑲᑎᑦᑐᖃᕆᐊᖃᓕᕌᖓᑦ. ᐊᐅᓚᔪᓐᓇᑦᑎᐊᓕᕈᓂ ᐊᑐᕐᕕᒃᓴᐅᑎᒥᓄᑦ ᑖᓐᓇ ᐊᓐᓂᑭᑦᑐᕐᕕᒃ 
ᐱᕕᒃᓴᖃᖅᑎᑦᑎᓕᕋᔭᖅᑐᖅ ᓄᑖᓄᑦ ᐱᓕᕆᐊᖑᔪᓐᓇᖅᑐᓄᑦ ᑭᐱᙳᐃᔭᕐᓂᕐᒧᑦ ᑎᒥᒃᑯᓪᓗ ᐃᖃᐃᓕᓴᕈᓐᓇᕐᓂᕐᒧᑦ ᑕᕝᕙᓂ 
ᓄᓇᓕᖕᒥᐅᓂ ᐊᑐᖅᑕᐅᓗᓂᓗ ᐊᖏᒡᓕᒋᐊᖅᑎᑦᑎᓗᓂ ᐊᒥᓱᓂᒃ ᑭᐱᙳᐃᔭᕐᓂᕐᒧᑦ ᐱᓕᕆᐊᖑᖃᑦᑕᕋᔭᖅᑐᓂ, ᓲᕐᓗ ᓯᐊᕐᕆᔮᕐᓂᖅ 
ᐊᔪᙱᓛᖑᓇᓱᒃᐸᒡᓗᓂ, ᕼᐋᑭᕐᓂᕐᒧᑦ ᐳᕈᒻᐹᓪᒧᓪᓗ. ᐋᖅᑭᒃᓱᖅᑕᐅᓯᒪᓕᕈᓂ ᐊᓐᓂᑭᑦᑐᕐᕕᒃ ᑮᓇᐅᔭᖅᑖᕐᕕᐅᔪᓐᓇᖃᑦᑕᓕᓛᕐᒥᔪᖅ 
ᓄᓇᓕᐸᐅᔭᒃᑯᓐᓄᑦ, ᐊᔪᕈᓐᓃᖅᑎᑦᑎᓕᕐᒥᓗᓂᓗ, ᐊᐅᓚᑦᑎᔭᕆᐊᒃᓴᖅ ᐊᖏᔪᓂᒃ ᐱᙳᐊᕐᓂᕐᒧᑦ ᐱᓕᕆᐊᖑᔪᓂᒃ. 
 
ᑲᑎᓕᒫᖅᖢᒍ ᐊᑭᒋᓇᔭᖅᑕᖓ ᑖᔅᓱᒪ ᐱᓕᕆᐊᖑᓂᐅᓇᔭᖅᑑᑉ $2,246,220-ᖑᕗᖅ. ᒐᕙᒪᑐᖃᒃᑯᑦ ᐊᕕᒃᓯᒪᓂᐅᔪᒧᓪᓗ 
ᒐᕙᒪᒋᔭᐅᔪᑦ ᐊᑐᓂᑦ $748,740-ᓂᒃ ᑐᓂᓯᓂᐊᖅᑑᒃ, ᐱᖓᔪᐃᓕᖅᑲᖓᑎᑕᐅᒍᓂ ᐊᑐᓂᑦ ᐊᑕᐅᓯᐊᓂᒃ ᐱᓕᕆᐊᖑᔫᒃ ᐊᑭᖏᓐᓂᒃ, 
ᓄᓇᓕᐸᐅᔭᒃᑯᓐᓄ ᒐᕙᒪᒋᔭᐅᔪᖅ ᐊᒥᐊᒃᑯᒋᔭᖓᓂᒃ ᐊᑭᓖᓗᑎᒃ.  
 
ᑕᓗᕐᔪᐊᕐᒥᐅᑦ ᕼᐋᒻᓚᒋᔭᖓᑕ ᑎᑎᕋᕐᕕᐊᑕ ᒥᒃᓵᓄᑦ 
 
ᔪᓚᐃ 7, 2009-ᖑᑎᓪᓗᒍ, ᒐᕙᒪᒋᔭᐅᔫᒃ ᑲᓇᑕᒥᐅᓄᑦ ᓄᓇᕘᒥᐅᓄᓪᓗ ᐊᖏᖃᑎᒌᓚᐅᖅᐳᒃ ᐊᑕᐅᑦᑎᒃᑰᕐᓗᑎᒃ ᐱᓕᕆᔪᒪᓪᓗᑎᒃ 
ᑕᐅᒃᑐᒃᓴᖓᓄᑦ ᓇᑉᐸᖅᑎᖅᑕᐅᓗᓂᓗ ᓄᑖᖅ ᕼᐋᒻᓚᒃᑯᓐᓄᑦ ᑎᑎᕋᕐᕕᒃᑖᖑᓇᔭᖅᑐᖅ ᑕᓗᕐᔪᐊᕐᒥ ᐃᓂᒥ ᓂᕈᐊᖅᑕᐅᓯᒪᔪᒥ 
ᕼᐋᒻᓚᒃᑯᑦ ᑲᑎᒪᔨᖏᓐᓄᑦ.  
 
ᐱᔭᕇᖅᑕᐅᑐᐊᖅᐸᑦ ᑖᓐᓇ ᓄᑖᖅ $5-ᒥᓕᐊᓐ ᑖᓚᑐᖅᑐᖅ ᐱᓕᕆᐊᖑᔪᖅ, ᑕᓗᕐᔪᐊᕐᒥᐅᑦ ᐱᕚᓪᓕᖅᓯᒪᓕᕋᔭᖅᑐᑦ 
ᐊᑭᑭᓐᓂᖅᓴᐅᓗᓂ ᐊᐅᓚᑕᐅᓂᖓᓄᑦ ᐊᑭᖏᓐᓄᑦ ᐊᐅᓚᑦᑎᓂᐊᕐᓗᓂ ᓄᑖᒥᒃ, ᐆᒻᒪᖅᑯᑎᑐᙱᓐᓂᖅᓴᐅᔪᒥᒃ ᐃᒡᓗᕐᔪᐊᕐᒥᒃ. 
ᓂᕈᑐᔪᒥᒃ ᕼᐋᒻᓚᒃᑯᑦ ᑲᑎᒪᕝᕕᖓᓂᒃ ᑖᓐᓇ ᐃᓚᔭᐅᓯᒪᓂᐊᕐᒥᔪᖅ ᑕᐅᑦᑐᒃᓴᖓᓄᑦ ᐱᓕᕆᔪᖃᓕᖅᐸᑦ ᑖᔅᓱᒪ ᕼᐋᒻᓚᒃᑯᑦ 
ᑎᑎᖃᕐᕕᒃᑖᓵᕆᓂᐊᖅᑕᖓᓄᑦ, ᑕᐃᒪᐃᓕᖓᒃᐸᓪᓗ ᐱᔪᓐᓇᖅᑎᑦᑎᓕᕐᓂᐊᖅᖢᓂ ᕼᐋᒻᓚᒃᑯᑦ ᑲᑎᒪᔨᖏᓐᓂᒃ 
ᑲᑎᒪᑎᑦᑎᔪᓐᓇᖅᑎᓪᓗᒋᑦ ᑭᒃᑯᑐᐃᓐᓇᓂᒃ ᐃᓄᒋᐊᒡᓗᑎᒃ. 
 
ᒐᕙᒪᑐᖃᒃᑯᑦ ᐊᕕᒃᓯᒪᓂᐅᔪᒧᓪᓗ ᒐᕙᒪᒋᔭᐅᔪᑦ ᐊᑐᓂᑦ ᐃᓕᓯᓂᐊᖅᑑᒃ ᑎᑭᓪᓗᒍ $2.5-ᒥᓕᐊᓂᒃ ᐊᑭᓕᐅᑕᐅᔪᒃᓴᓂᒃ 
ᐊᑭᓕᖅᑕᐅᔭᕿᐊᓕᖕᓄᑦ ᐱᓕᕆᐊᖑᔪᒧᑦ ᐊᑭᓕᕆᐊᓕᖕᓄᑦ.  
 

 



   

 

ᓇᑉᐸᖅᑎᑕᐅᕙᒃᑐᓄᑦ ᐊᑐᖅᑕᐅᕙᒃᑐᓄᑦ ᓄᓇᓕᖕᓂ ᑮᓇᐅᔭᖁᑎᒋᔭᐅᔪᑦ ᒥᒃᓵᓄᑦ 

ᑲᓇᑕᒥᐅᑦ ᐱᕙᓪᓕᐊᓂᕐᒧᑦ ᐱᓕᕆᐊᖃᕐᓂᕐᒧᑦ ᐱᕙᒌᔭᖅᓯᒪᔭᖏᑎᒍᑦ, ᒐᕙᒪᑐᖃᒃᑯᑦ ᐋᖅᑭᒃᓯᓯᒪᓕᖅᐳᑦ ᓄᑖᒥᒃ $4-ᐱᓕᐊᓐ 
ᑖᓚᐅᓪᓗᑎᒃ ᓇᑉᐸᖅᑎᖅᑕᐅᓯᒪᔪᓄᑦ ᐊᑐᖅᑕᐅᕙᒃᑐᓄᑦ ᑮᓇᐅᔭᖁᑎᒋᔭᐅᔪᓄᑦ ᑮᓇᐅᔭᖃᖅᑎᑦᑎᔾᔪᑕᐅᕙᒃᖢᑎᒃ ᑲᓇᑕᒥ 
ᐊᕕᒃᑐᖅᓯᒪᓂᐅᔪᓄᑦ, ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᐅᔪᓄᑦ ᓄᓇᓕᖕᓂᓗ ᓴᓇᔭᐅᑐᐃᓐᓇᕆᐊᖃᓕᖅᑐᓄᑦ 
ᓇᑉᐸᖅᑎᖅᑕᐅᓂᐊᖅᑐᓄᑦ. ᑮᓇᐅᔭᓂᒃ ᒪᓂᒪᔪᖃᖅᑐᖅ ᐊᕐᕌᒎᖕᓄᑦ ᒪᕐᕉᖕᓄᑦ ᐱᓕᕆᐊᒃᓴᓄᑦ ᓴᓇᔭᐅᓂᐊᖅᑐᓄᑦ 2009-ᒥ 2010-
ᖑᓕᖅᐸᓪᓗ ᓴᓇᕝᕕᐅᓂᐊᖅᑐᓄᑦ. 
 
ᓇᑉᐸᖅᑎᖅᑕᐅᓯᒪᔪᓄᑦ ᐊᑐᖅᑕᐅᕙᒃᑐᓄᑦ ᑮᓇᐅᔭᖁᑎᒋᔭᐅᔪᑦ ᐃᑲᔪᖅᐳᑦ ᓴᖅᑭᓯᒪᕙᒌᖅᑐᓂᒃ ᒐᕙᒪᑐᖃᒃᑯᑦ 
ᓇᑉᐸᖅᑎᖅᑕᐅᕙᒃᑐᓄᑦ ᐊᑐᖅᑕᐅᕙᒃᑐᓄᑦ ᑮᓇᐅᔭᖁᑎᒋᔭᐅᔪᓂᒃ ᑕᐅᑐᒐᖃᓪᓗᐊᑕᖅᖢᑎᒃ ᐱᔭᕇᖅᑕᐅᓵᓕᔪᓐᓇᖅᑐᓂᒃ 
ᑐᕌᕆᔭᐅᔪᓂᒃ ᐱᕙᓪᓕᐊᓂᕐᒧᑦ ᐱᒋᐊᕈᑕᐅᓇᔭᖅᑐᓂᒃ. ᐱᒋᐊᖅᑎᒃᑲᓐᓂᕈᒪᓗᒍ ᑕᒪᓐᓇ ᑐᕌᕆᔭᐅᔪᒪᔪᖅ ᓱᒃᑲᓕᔪᒥᒃ 
ᐱᕙᓪᓕᐊᑎᑦᑎᓂᕐᒧᑦ, ᑖᒃᑯᐊ ᓇᑉᐸᖅᑎᖅᑕᐅᓯᒪᔪᓄᑦ ᐊᑐᖅᑕᐅᕙᒃᑐᓄᑦ ᑮᓇᐅᔭᖁᑎᒋᔭᐅᔪᑦ ᑐᕌᕆᔭᖃᓪᓗᐊᑕᕐᓂᐊᖅᐳᑦ 
ᓴᓇᔭᐅᑐᐃᓐᓇᕆᐊᖃᓕᖅᑎᑦᑎᓂᕐᒥᒃ ᐱᒻᒪᕆᐊᓘᑎᓪᓗᒍ ᐱᓕᕆᐊᖑᔪᓄᑦ ᓂᕈᐊᕆᔭᖃᕐᓂᕐᒧᑦ ᐊᑐᖅᑕᐅᓇᔭᖅᑐᖅ. ᑕᒪᕐᒥᒃ ᑖᒃᑯᐊ 
44-ᐱᓕᐊᓐ-ᖑᔪᑦ ᑐᓂᐅᖅᑲᐅᑕᐅᔪᒫᖅᐳᑦ ᐊᕐᕌᒍᒋᔭᐅᔪᓂ 2009-2010-ᓂ 2010-2011-ᓂᓗ. ᐱᓕᕆᐊᖑᔪᑦ 
ᑕᐅᑐᒐᖃᓪᓗᐊᑕᕐᓂᐊᖅᐳᑦ ᐱᐅᓯᒋᐊᖅᑎᑦᑎᓇᔭᕐᓂᕐᒥᒃ ᓴᖅᑭᑎᑕᐅᓯᒪᕙᒌᖅᑐᓂᒃ ᐱᒋᔭᐅᔪᓂᒃ, ᓲᕐᓗ ᐃᒪᕐᒧᑦ, ᑭᓈᓗᖕᒧᑦ, 
ᑭᒃᑯᑐᐃᓐᓇᓗᑦ ᐃᖏᕐᕋᕝᕕᐅᕙᒃᑐᓄᑦ, ᐊᖅᑯᑎᑯᑖᓄᑦ, ᐊᖅᑯᑎᓄᑦ, ᐃᓕᖅᑯᓯᕐᓄᑦ, ᒥᕐᓯᐃᖅᓯᕐᕕᖕᓄᑦ ᐊᖅᑯᓯᓂᕐᓄᓪᓗ. 
 
ᐊᕕᒃᓯᒪᓂᐅᔪᓄᑦ ᐱᖁᑎᒋᔭᐅᔪᓄᑦ, ᒐᕙᒪᑐᖃᒃᑯᑦ ᐊᕕᒃᓯᒪᓂᐅᔪᓄᓪᓗ ᒐᕙᒪᒋᔭᐅᔪᑦ ᐊᑐᓂᑦ ᑐᓂᓯᓂᐊᖅᑐᑦ 50-ᐳᓴᒧᑦ ᑎᑭᓪᓗᒍ 
ᑕᒪᒃᑯᓄᖓ ᐊᔪᖅᑎᑕᐅᓇᔭᙱᑦᑐᓄᑦ ᐱᓕᕆᐊᖑᔪᒥ ᐊᑭᓕᕆᐊᓕᖕᓄᑦ. ᕼᐋᒻᓚᒃᑯᓐᓂ ᐱᓕᕆᐊᖑᔪᓄᑦ, ᒐᕙᒪᑐᖃᒃᑯᑦ 
ᐊᕕᒃᓯᒪᓂᐅᔪᒧᓪᓗ ᒐᕙᒪᒋᔭᐅᔪᑦ ᑐᓂᓯᖃᑦᑕᕐᓂᐊᖅᑐᑦ ᐱᖓᓱᐃᓕᖅᑲᖓᔫᒃ ᒪᕐᕈᖏᓐᓂᒃ ᐊᔪᖅᑎᑕᐅᙱᑦᑐᑦ ᐊᑭᓕᖅᓱᒐᒃᓴᐃᑦ, 
ᑕᒪᒃᑯᐊ ᕼᐋᒻᓚᒋᔭᐅᔪᑦ ᓂᕆᐅᒋᔭᐅᓪᓗᑎᒃ ᑐᓂᓯᔭᕋᒋᐊᒃᓴᖏᓐᓂᒃ ᐊᒥᐊᒃᑯᐊᓂᒃ.   

